
«Қазақстан Республикасының кейбір заңнамалық 

актілеріне салық салу және инвестициялық 

ахуалды жетілдіру мәселелері бойынша 

өзгерістер мен толықтырулар енгізу туралы» 

ҚР Заңының жобасына баяндама

Құрметті Гүлжан Жанпейісқызы!

Құрметті депутаттар!

Назарларыңызға салық салу және инвестициялық ахуалды жетілдіру мәселелері бойынша Заң жобасын ұсынуға рұқсат етіңіздер.

Заң жобасының негізгі мақсаттары инвестициялар тартуды ынталандыру, бизнес-ортаны дамыту, салықтық әкімшілендіруді жақсарту болып табылады.

Мен өз сөзімді қарапайым азаматтарға қызықты өзгерістерден немесе адамның салық төлеуші ретінде күнделікті өмірінде туындайтын сұрақтар қалай шешілгені туралы бастағым келіп отыр.

Түзетулердің бірінші блогы: жеке тұлғалардың салық төлеуін жақсарту
Жеке тұлғалардың мүлкі мен жеріне салынатын салықтардың салық элементтерін өзгертпей, бір салыққа біріктіру ұсынылады. Яғни, 2 салық бірыңғай төлеммен төленеді. Бұл түбіртектерді толтыру және банк комиссияларын төлеу сияқты шығындарды қысқартуға мүмкіндік береді. 

Көп пәтерлі тұрғын үйлердің иелері үшін жер салығын алып тастау ұсынылады. Бұл салық сомасының мардымсыз болуына, есептеудің күрделілігі және әкімшілендірудің айтарлықтай шығындарына байланысты.

Халыққа қолайлы ету мақсатында көлік құралдары салығын төлеу мерзімін ауыстыру ұсынылады. Қазір салық жыл соңына дейін төленеді. Келесі жылдың 
1 сәуіріне дейін төлеу ұсынылады.

Жеке тұлғалар үшін тағы бір өзгеріс – бұрын жүзеге асырылған сатып алулар үшін есептелген бонустарға салық салуды болдырмау.

Азаматтық-құқықтық келісімшарттар бойынша жеке табыс салығын есептеу кезінде міндетті зейнетақы жарналарының мөлшерін шегеру қарастырылмаған. Шегерімді қолдану және қосарланған салық салуды жою тәртібін нақтылау ұсынылады.

Науқастарды демеушілік және қайырымдылық көмек есебінен емдеуге жатқызу кезінде науқастарды алып жүретін адамның жол жүру және тұруы да осы қаражат есебінен төленеді. Осыған байланысты, науқастарды да, науқастарды алып жүретін адамды да жеке табыс салығынан босату ұсынылады.

Қазіргі таңда банктердің несиелерді кешіруі кезінде корпоративтік және жеке табыс салықтары бойынша жеңілдіктер қарастырылған. Ипотекалық ұйымдар үшін осындай шаралар ұсынылады.

Жеке тұлғаларды банктік депозиттерге балама ретінде пай қорларына ақша салуды ынталандыру мақсатында инвестициялық пай қорларының пайларын сату кезінде құн өсімінен кірістерді жеке табыс салығынан босату жөніндегі норманы қалпына келтіру ұсынылады.

Екінші блок: инвестицияларды ынталандыру
Инвестициялық салық несиесі енгізіледі. Несие корпоративтік табыс салығы және мүлік салығы бойынша 
3 жылға беріледі. Ол пайызсыз болады, бірақ инвестициялық бағдарлама орындалмаған жағдайда өсімпұл есептеледі. 

Өтініштер негізінде инвестицияларды тарту жөніндегі уәкілетті орган (Сыртқы істер министрлігі) инвестициялық салық кредитін беру туралы келісімдер жасайтын болады. Тәртібі, мерзімі, мөлшері және басқа да шарттар Сыртқы істер министрлігі бекітетін заңға тәуелді актте жазылатын болады.

Жеңіл және тамақ өнеркәсібін дамыту үшін басым жобалар бойынша инвестициялар шегін 2 млн. айлық есептік көрсеткіштен (5,3 млрд. теңге) 1 млн. айлық есептік көрсеткішке (2,65 млрд. теңге) дейін 2 есе төмендету ұсынылады.

Мақтаны қайта өңдеуге, ашытқылар өндіруге қосылған құн салығының есептелген сомасының 70 (жетпіс) процентке кеміту бойынша норманы қолдану ұсынылады. Бұл ауыл шаруашылығы өнімдерін қайта өңдеуді, отандық тауар өндірушілер өндірісінің көлемін арттыруды ынталандыратын болады.

Экспорт кезінде қосылған құн салығын қайтаруды жеңілдету мақсатында отандық тауар өндірушілеге қосылған құн салығын қайтарудың оңайлатылған тәртібін қолдануға құқық беру ұсынылады: 50% мөлшерінде тексеріске дейін, 50% тексерістен кейін.
Қазіргі таңда көлік құралдары мен ауыл шаруашылығы техникасын өндіруге арналған компоненттердің импорты қосылған құн салығынан және кедендік баждардан босатылады. Компоненттердің өздерін өндіру үшін ұқсас жеңілдіктер ұсынылады. Бұл отандық автомобильдерді жасау кезінде қазақстандық қамту үлесін арттырады.

«Астана – жаңа қала» арнаулы экономикалық аймағындағы сияқты бір арнайы экономикалық аймақ қатысушылары арасында өткізу бойынша айналымдарды қосылған құн салығынан босату бойынша норманы бірыңғай қолдану ұсынылады. 

Үшінші блок: Транзиттік әлеует және телекоммуникациялар 
Әлеуметтік бағыттар бойынша тарифтердің рентабельділігі мен оларды субсидиялауға қаржыландырудың жетіспеуіне байланысты тасымалдаушыларға шығын келеді. Мұндай шығындарды жабу мақсатында тұрақты әлеуметтік маңызы бар автокөлік тасымалдарын қосылған құн салығынан 3 жылға босату ұсынылады.

Халықаралық тасымалдар үшін Салық кодексінде қосылған құн салығының нөлдік мөлшерлемесі көзделген. Алайда, іс жүзінде халықаралық тасымалдаудың бір бөлігі болып табылғанымен, жүкті су көлігіне ауыстырып тиеу кезіндегі теңіз портына дейінгі темір жол тасымалы халықаралық болып саналмайды.

Теңіз көлігі арқылы транзитті дамыту үшін жағдай жасау, транзит құнын төмендету мақсатында мұндай тасымалдарды халықаралық деп тану және қосылған құн салығының нөлдік мөлшерлемесін қолдану ұсынылады.

Бүкіл әлемде электрондық коммерция көлемінің ұлғаюына байланысты пошталық транзиттік әлеуетті арттыру мақсатында халықаралық почта жөнелтімдері бойынша тағайындалған оператордың қызметін қосылған құн салығын төлеуден босату ұсынылады.

5G жаңа байланыс түрін құруға инвестициялар тарту мақсатында радиожиілік спектрін пайдаланғаны үшін төлем мөлшерлемесін 5 жылға 10 есе төмендету ұсынылады.

Сонымен қатар, Қазақстан Республикасының аумағында электрондық түрде жеке тұлғаларға қызмет көрсететін шетелдік интернет-компаниялар қосылған құн салығын төлеуге міндетті болады.

Төртінші блок: Акциздердің фискалдық қызметін күшейту
Акциздердің фискалдық қызметі күшейетін болады. 

Мәселен, 2021 жылдан бастап сыраға, қыздырылатын темекісі бар бұйымдарға және құрамында сұйықтықтар бар никотинге акциз мөлшерлемелері кезең-кезеңімен ұлғайтылатын болады.

Сондай-ақ, қымбат тұратын алкоголь және темекі өнімдеріне акциз мөлшерлемелері артады.

Бесінші блок: Салықтық әкімшілендіру
Жүргізілген цифрландыру мен жүйелерді жаңғыртуды ескере отырып, қолданыстағы рәсімдер қайта қаралды.

Кейбір мемлекеттік қызметтер бойынша электрондық форматқа көшіру, оларды көрсету мерзімдерін қысқарту, жеке практикамен айналысатын тұлғалардың қызметін тоқтату рәсімдерін оңайлату ұсынылады.

Салық есептілігін ұсыну мүмкіндігі кеңейтілуде, енді оны бір реттік парольді пайдалану арқылы ұсынуға болады.

Салық дауларын болдырмау үшін тексерілетін кезеңде қосылған құн салығын қайтарудың оңайлатылған тәртібін қолдану кезінде қайтару туралы талап қойылған кезеңді ғана қосу ұсынылады.

Бұдан басқа, нақтылайтын және редакциялық сипаттағы түзетулер енгізіледі.
Құрметті Гүлжан Жанпейісқызы!

Құрметті депутаттар!

Өздеріңіз білесіздер, осы жылдан бастап Салық кодексінің 3-бабының жаңа редакциясы күшіне енді. Енді Салық кодексіне түзетулер салық салу мәселелері бойынша заңмен ғана енгізілуі және жылына 1 рет қана 1 шілдеге дейін қабылдануы тиіс.

Бүгін Мәжілістің қарауында салық кодексіне түзетулер енгізетін 9 Заң жобасы бар.

Сонымен қатар, ұсынылған заң жобасы салық салуға байланысты емес нормаларды қамтиды.

Бұл кедендік реттеу, мемлекеттік-жеке меншік әріптестікті дамыту, тарифтік саясатты жетілдіру, бәсекелестікті қорғау жөніндегі функцияларды күшейту бөлігіндегі түзетулер.

Осыған байланысты, заң жобасы бойынша жұмыс шеңберінде сіздерден заң жобасына барлық салықтық түзетулерді шоғырландыруға жәрдем көрсетуді, сондай-ақ Мәжілістің қарауындағы басқа да заңдар шеңберінде салық салуға байланысты емес түзетулерді қарастыруды сұраймын.
Назарларыңызға рақмет!

Қолдау көрсетуді сұраймын!

